
తే. మామతోఁ దెల్పి కాంతాలలామయైన

శాలికాకన్యతోఁగూడ సకలసైన్య

మిరుగడలఁ గొల్వఁ దనపురీవరముఁ జేరె

నేలికయుఁ దల్లిదండ్రులు నిచ్చ మెచ్చ. 429



క. పతి నేవగించుసతికిన్

సతినొల్లనిపతికి బద్ధసఖ్యము గలుగన్

మతి నిర్వహించి కూర్పఁగఁ

జతురిక యగు దూతి వలయు జలజాక్షులకున్. 430



వ. కావున నేతత్ప్రయోజనసంధానకారిణి యగు నీరాజదూతిక తాదృగ్విచక్షణలక్షణోపలక్షిత యగుఁగదా యిత్తెఱం గెఱుంగక యున్నఁ గార్యభంగం బగు ననివచియించు సమయంబున. 431



తే. విమలతరతారహారము ల్వెస నొకింత

చల్ల నగుటయు నలశరచ్చంద్రవదన

సదనసంచారమున కేగ జలజహితుఁడు

చరమగిరిఁ జేరె నంతలో నొరపుమీఱి. 432



చ. కులికెడుగుబ్బచన్పసిఁడికుండలు నిండిన కుంకుమంబు జొ

బ్బిలవలిపంపు మేల్రవిక పిక్కటిలన్ వెలిపట్టుచీర ము

ద్దులు వెలయింప వింతవగదుప్పటి పైవలెవా టమర్చి పా

వలు మునివ్రేళ్ల మెట్టి శుకవర్యునిమ్రోల లతాంగి నిల్చినన్. 433



క. ఆతఱిఁ బుండ్రేక్షురస

ఖ్యాతరుచిన్ రాజకీరకంఠీరవ మా

కాతరనేత్రకుఁ దెల్పె న

తీతంబగు నొక్కకథ యతిప్రీతి మెయిన్. 434

		 ఈ పేజీలో చివరి మార్పు 22 జూన్ 2020న 03:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

